
丁未吳元年〈元至王二十七年〉

正月　上遣使以書遺元擴廓帖木兒先是使臣汪河等

爲擴廓所拘留　上屢以書諭責之竟不報至是復與之

書曰予自起義以來拓地江右閣下之先以興復爲名提

兵河北相去各天一涯繼聞令先王去世閣下克成其功

且以尹煥章齎書致禮跋涉而來使予踴躍興起用遣汪

河致禮同往爲死者弔爲生者慶初非無故也今汪河去

而不還予請以古人之事言之昔春秋之時諸侯分治朝

聘以時未嘗執其使者齊桓公伐楚楚使行人來聘師乃

次于陘亦未嘗執其使者古人豈不思一介之使不過將

誠道意所拘者小所失者大也況閣下控守地非不遠兵

非不多所慮者張思道操柄於潼關李思齊抗衡於秦隴

兪寶之兵蓄變於肘腋王信之衆生釁於近郊恐閣下自

以成功遂如泰山置之不聞坐使諸雄連結禍機一發首

尾莫能救此深爲閣下惜所以數四遣人奉書瀆聽者是

予欲盡一得之愚于閣下閣下何爲自矜倘卽遣能使刻

日將命以汪河錢楨等還豈惟不失前盟亦可取信於天

下如其不然是又開我南方之兵端爲彼後日之戰禍閣

下其審思之毋貽後悔

　〈臣建曰使察罕不死天下將分南北使擴廓能聽我太祖此書之言而內和諸帥外睦鄰交天下亭將分爲〉

--

　〈南北此書所以爲擴廓論者甚忠而惜乎其最而莫悟也嗚呼豈非天疑我　皇明成混一大業時〉

指揮戴德率兵取沅州擢爲湖廣行省參知政事○命傅

友德守徐州　二月元擴廓帖木兒遣驍將左丞李貳來

寇兵駐陵子村友德堅壁俟其出掠乃將步騎二千餘泝

舟至呂梁捨舟登陸擊之李貳遣禆將韓乙盛兵迎戰友

德卽躍兵奮槊刺韓乙墜馬其兵敗去友德度李貳必益

兵來鬬趨還城開門出兵陣于城外令士卒皆臥鎗以待

聞鼓聲卽起擊有頃李貳果率衆至友德令鳴鼓我師皆

奮起衝其前鋒李貳衆大潰溺死者無筭遂生擒李貳獲

其將士二百餘人馬五百餘匹擢江淮行省參知政事

命免太平應天鎮江諸郡租賦有差諭中書省臣曰予嘗

親歷田野見人民凋敵土地荒蕪失業者多盖因久困兵

革生息未遂譬之觸熱者思得淸涼冒寒者思就溫燠爲

人上者固當念之且如太平應天諸郡乃吾渡江開創之

地供億先勞之民其有租税宜與量免少甦民力省臣傳

獻對曰恤民王者之善政主上念之及此眞發政施仁之

本也　上因歎曰吾昔在軍中嘗乏粮空腹出戰歸得一

食雖甚粗糲食之甚甘今尊居民上飲食豐美心未嘗忘

之況吾民居于田野所業有限而又供需百出豈不重困

於是免太平府租賦二年應天鎮江等處租賦一年

